
				இப்பக்கம் மெய்ப்பு பார்க்கப்படவில்லை
434 நினைவு அலைகள்

திருநெல்வேலி மாவட்டத்தைச் சேர்ந்த கோவில் பட்டியில், தொடக்கப் பள்ளி ஆசிரியர்கள் கூட்டமொன்றைக் கல்வித்துறையினர் ஏற்பாடு செய்தனர்.

அக் கூட்டத்திற்கு நாடார் உறவின் முறைப் பள்ளியின் நிர்வாகியாகச் செயல்பட்ட, திரு. ஈ.வே.கே. வள்ளிமுத்து (இன்று அனைத்திந்திய அண்ணா திராவிட முன்னேற்றக் கழகப் பேரவைத் தலைவர்) தலைமை ஏற்றார்.

அவர், தமது தலைமை உரையில், புதிய திட்டத்திற்கு எதிரான கருத்துகள் சிலவற்றைச் சொல்லி, ‘பெரியாருக்கு வேண்டியவரான நெ.து.சு. புதிய கல்வித்திட்டத்தை ஆதரிப்பது வியப்பாக இருக்கிறது.’ என்றார்.

ஆசிரியர்கள் இடையே சலசலப்பு எழுந்தது. மாவட்டக் கல்வி அதிகாரி திரு. மரியசூசை பதறிப் போனார். அவரை நான் அமைதிப் படுத்தினேன்.

‘கல்வித்துறையின் அதிகாரபூர்வமான ஆசிரியர் சங்கத்தின் சார்பில் இக்கூட்டம் கூட்டப்பட்டு இருக்கிறது.

‘சமுதாயத்தின் பெரிய மனிதர் என்கிற முறையில், அவைத் தலைவர் கூறிய கருத்துகளை நான் கவனமாகக் கேட்டுக் கொண்டேன்.

‘ஆதரிக்கிறவர்களுக்கு இருக்கிற உரிமை எதிர்ப்பவர்களுக்கு இல்லை என்று நான் சொல்லப் போவதில்லை.

‘'அதே நேரத்தில், அரசுத் துறையின் முறையான கூட்டத்தை நான் பொதுக்கூட்டமாக மாற்றிவிடுவது முறையல்ல.

‘எனவே, கல்விக் கண்ணோட்டத்தோடு மட்டும் புதிய திட்டத்தினை ஆதரிக்கும்படி வேண்டிக் கொள்ளுகிறேன்’ என்று தொடங்கினேன்.

மேற்படி பீடிகையோடு, ஆம்பூரில் எடுத்துரைத்ததை விளக்கிக் கூறினேன்.

கூட்டத் தலைவர் உள்ள நிறைவோடு கூட்டத்தை முடித்துக் கொடுத்தார்.

சோமயாஜூலு

திருநெல்வேலி சுற்றுப் பயணத்தின்போது, விடுதலைப் போராட்ட வீரர் திரு சோமயாஜுலு அவர்களுடன் அறிமுகமாகும் வாய்ப்பு கிட்டிற்று.

				 இப்பக்கம் கடைசியாக 26 பெப்பிரவரி 2018, 21:45 மணிக்குத் தொகுக்கப்பட்டது.

